
ᑖᓐᓇ ᑎᓕᐅᕆᖃᑎᒌᓐᓂᕐᒧᑦ ᑎᑎᕋᖅᓯᒪᓂᖓᓂᑦ ᑕᑯᑦᓴᐅᑎᑦᓯᔪᖅ ᑕᒪᒃᑮᓐᓂᑦ ᐱᓕᕆᖃᑎᒌᓐᓂᑦ ᐸᓖᓯᓕᕆᓂᕐᒧᑦ ᓄᓇᕗᒻᒥᑦ ᐊᔾᔨᐅᖏᓐᓂᖓᓄᑦ ᓄᓇᕗᑦ 
ᓇᒻᒥᓂᖅ.   

ᒐᕙᒪᒃᑯᑦ ᓄᓇᕗᒻᒥᑦ (GN) ᒐᕙᒪᒃᑯᓪᓗ ᑲᓇᑕᒥ (GC)  ᐱᓕᕆᖃᑎᒌᑦᑐᑦ 20-ᓄ ᐊᕐᕌᒍᓐᓄᑦ ᑳᓐᑐᕌᖃᖅᓱᑎᒃ ᐊᑐᐃᓐᓇᐅᑎᑦᓯᓂᕐᒥᑦ ᓴᙱᔪᒥᑦ 
ᑲᔪᓯᓂᖃᑦᓯᐊᖅᑐᒥᓪᓗ ᐸᓖᓯᓕᕆᓂᕐᒥᑦ ᓄᓇᕗᒻᒥᑦ ᐊᑐᓕᖅᑎᓪᓗᒋᑦ ᐸᓖᓯᒃᑯᑦ (RCMP) ᓄᓇᕗᒻᒥᑦ ᐸᓖᓯᒃᑯᑦ ᐱᔨᑦᓯᕋᕐᓂᖓᓂᑦ. ᑖᓐᓇ ᑳᓐᑐᕌᑦ 
ᑭᒡᒐᖅᑐᐃᓂᐅᕗᖅ ᑲᑐᔾᔨᖃᑎᒌᓐᓂᕐᒥᑦ ᐊᖏᖅᓯᒪᓂᕐᒥᓪᓗ ᓄᓇᕗᑦ ᑲᓇᑕᓗ ᐱᓕᕆᖃᑎᒌᓐᓂᕐᒥᑦ ᐊᑐᐃᓐᓇᐅᑎᑦᓯᓂᕐᒥᑦ ᓄᓇᕗᒻᒥᐅᓄᑦ ᐸᓖᓯᓕᕆᓂᕐᒧᑦ 
ᐱᔨᑦᓯᕋᕐᓂᕐᒥᑦ ᐊᐅᓚᑦᓯᐊᖅᑐᒥᑦ, ᐊᑑᑎᖃᑦᓯᐊᖅᑐᒥᑦ ᐃᓕᖅᑯᓯᕐᓅᖓᔪᓂᓪᓗ ᐃᓱᒪᒋᔭᖃᕐᓂᕐᒥᑦ.   

ᐱᕙᓪᓕᐊᑎᑦᓯᓂᕐᒥᑦ ᓯᕗᓪᓕᐅᔾᔭᐅᒋᐊᓕᓐᓄᑦ ᓇᓗᓇᐃᖅᑕᐅᓯᒪᔪᓂᑦ ᓄᓇᕗᒻᒥᐅᓄᑦ, ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐱᓕᕆᐊᖃᕐᓂᐊᖅᑐᑦ 
ᐱᕙᓪᓕᐊᑎᑦᓯᓂᕐᒥᑦ ᖃᓄᐃᖏᑦᑐᓂᑦ ᓄᓇᓕᓐᓂᑦ ᑐᕌᒐᖃᕐᓂᕐᒥᑦ ᑭᒃᑯᑐᐃᓐᓇᕐᓄᑦ ᐊᑦᑕᕐᓇᖏᑦᑐᒥᑦ ᐊᖅᑯᑕᐅᓗᓂ ᑐᓴᐅᒪᖃᑎᒌᓐᓂᖅ, 
ᐱᕋᔭᓗᐊᑦᑕᐃᓕᑎᑦᓯᓂᕐᒥᑦ, ᐱᕋᔭᓐᓂᕐᒥᑦ ᓄᖅᑲᖓᑎᑦᓯᓂᕐᒥᑦ, ᓄᓇᓖ ᐃᓚᐅᑎᑕᐅᓂᖏᓐᓄᑦ ᐊᑐᖅᑎᑦᓯᓂᕐᒧᓪᓗ. ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᑕᒪᒃᑮᒃ 
ᐃᓕᑕᖅᓯᓯᒪᔫᒃ ᓄᓇᕗᒻᒥᐅᓕᒫᑦ ᐱᔭᕆᐊᖃᑦᑕᖏᓐᓂᑦ ᐊᑦᑕᕐᓇᖏᑦᑐᒥᑦ ᖃᓄᐃᖏᓐᓂᕐᒥᓪᓗ ᓄᓇᓖᑦ ᐊᑦᑕᕐᓇᐃᖅᑕᐅᓯᒪᔪᒥᑦ ᐸᓖᓯᒃᑯᓐᓄᑦ 
ᐱᔨᑦᓯᕋᖅᑕᐅᑦᓯᐊᕐᓂᕐᒧᑦ.   

ᐸᓖᓯᓕᕆᓂᕐᒧᑦ ᑐᕌᒐᖃᑎᖃᕐᓂᕐᒥᑦ ᒐᕙᒪᒃᑯᓐᓂᑦ ᓄᓇᕗᒻᒥᑦ ᐸᓖᓯᒃᑯᓐᓂᓪᓗ ᑲᔪᓯᑎᑕᐅᓂᐊᖅᑐᖅ ᓯᕗᓪᓕᐅᔾᔨᖃᑎᒌᓐᓂᕐᒧᑦ ᐱᐅᓯᕚᓪᓕᑎᑦᓯᓂᕐᒥᑦ 
ᖃᓄᐃᖏᑦᓯᐊᕐᓂᕐᒧᑦ ᓄᓇᓖᑦ ᓄᓇᕗᒻᒥᑦ ᓇᓗᓇᐃᖅᓯᓂᕐᒥᓪᓗ ᐸᓖᓯᒃᑯᑦ ᐊᑦᓱᕉᑎᖃᖏᓐᓇᓂᕐᒥᑦ ᑲᑐᔾᔨᖃᑎᒌᓐᓂᕐᒧᑦ ᐱᐅᓂᖅᓴᒧᑦ 
ᓵᑕᐅᔾᔪᑎᖃᕈᓐᓇᓂᕐᒥᓪᓗ ᐱᔨᑦᓯᕋᖅᑕᐅᔪᑦ ᐱᖃᖃᑕᐅᔪᓄᓪᓗ ᓂᕆᐅᒋᔭᖏᓐᓂᑦ.   

ᑖᒃᑯᐊ ᓯᕗᓪᓕᐅᔾᔨᖃᑎᒌᓐᓂᐅᔪᑦ: 

I) ᑐᓴᐅᒪᖃᑦᑕᐅᑎᓂᖅ;  
II) ᓄᓇᓖᑦ ᐅᓗᕆᐊᓇᖅᑐᒦᑦᑐᑦ; ᐊᒻᒪᓗ  
III) ᐱᕋᔭᓗᐊᑦᑕᐃᓕᑎᑦᓯᓂᕐᒥᑦ /ᓄᖅᑲᖓᑎᑦᓯᓂᕐᒥᑦ. 

 
ᑐᓴᐅᒪᖃᑎᑦᑕᐅᑎᓂᖅ 
 
ᐸᓖᓯᒃᑯᑦ ᐱᕙᓪᓕᐊᑎᑦᓯᖏᓐᓇᓚᖓᔪᑦ ᐱᓕᕆᖃᑎᒌᓐᓂᕐᒥᓪᓗ ᐊᒻᒪᓗ ᑲᑐᔾᔨᖃᑎᒌᓐᓂᕐᒥᑦ ᑐᓴᐅᒪᖃᑎᒌᑦᓯᐊᕐᓂᒃᑯᑦ.   
 
ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᑐᑭᓯᓯᒪᔪᑦ ᐱᒻᒪᕆᐅᓂᖓᓂᑦ ᐸᓖᓯᒃᑯᑦ ᐅᖃᖃᑎᖃᕈᓐᓇᕐᓂᖏᓐᓂᑦ ᐃᓄᐃᑦ ᐅᖃᐅᓯᖓᓐᓂᑦ, ᑕᒪᒃᑮᓐᓄᑦ ᑕᖅᑳᓂᑦ 
ᐃᓄᓐᓄᑦ ᐸᓖᓯᒃᑯᓪᓗ ᐊᑦᑕᕐᓇᖅᑕᐃᓕᒪᓂᕐᒧᑦ.   

ᓇᓗᓇᐃᖅᓯᓂᕐᒥᑦ ᑐᓴᐅᒪᖃᑦᑕᐅᑎᑦᓯᐊᕐᓂᕐᒥᑦ, ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐱᓕᕆᐊᖃᕐᓂᐊᖅᑐᑦ ᐱᐅᓯᕚᓪᓕᑎᑦᓯᓂᕐᒥᑦ ᐊᑐᕐᓂᕐᒥᑦ ᐃᓄᒃᑎᑐᑦ 
ᐃᓗᐊᓂ ᐸᓖᓯᓕᕆᓂᐅᑉ, ᐱᓕᕆᐊᖃᕐᓂᐊᖅᑐᑦ ᑎᓕᐅᕆᓂᕐᒥᑦ ᐃᖅᑲᓇᐃᔭᖅᑎᑖᕐᓂᕐᒥᑦ ᐃᓄᓐᓂᑦ ᐸᓖᓯᓂᑦ, ᐱᓇᓱᐊᒐᖃᕐᓂᐊᖅᓱᑎᓪᓗ ᓇᓗᓇᐃᖅᓯᓂᕐᒥᑦ 
ᐃᓅᖏᑦᑐᑦ ᐸᓖᓰᑦ ᑐᑭᓯᓯᒪᓂᖏᓐᓂᑦ, ᐃᑉᐱᒍᓱᑦᓯᐊᕐᓗᑎᓪᓗ, ᐃᓄᐃᑦ ᐃᓕᖅᑯᓯᖏᓐᓂᑦ ᓱᓕᔪᓂᓪᓗ.  

 
ᐃᓚᓕᐅᑎᓗᒍ, ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐱᓕᕆᐊᖃᕐᓂᐊᖅᑐᑦ ᐊᑐᐃᓐᓇᐅᑎᑦᓯᓂᕐᒥᑦ ᐊᑎᓕᐅᖅᑕᐅᔭᕆᐊᓕᓐᓂᑦ, ᐱᔨᑦᓯᕋᕐᓂᕐᒥᑦ, ᑎᑎᕋᖅᓯᒪᔪᓂᓪᓗ 
ᓄᓇᕗᒻᒥᐅᓄᑦ ᐃᓄᐃᑦ ᐅᖃᐅᓯᖓᓐᓂᑦ.  
 
ᐊᓯᐊᒍᓪᓕ, ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐃᑲᔪᖅᑐᖏᓐᓇᓚᖓᔪᑦ ᐃᓕᓐᓂᐊᑎᑦᓯᓂᕐᒥᑦ ᐃᖅᑲᓇᐃᔭᖅᑎᑖᕐᓂᕐᒥᓪᓗ ᐱᓕᕆᐊᓂᑦ ᓲᕐᓗ: 

 
(i) ᐃᓕᓐᓂᐊᕐᕕᒻᒥᑦ ᐱᓕᕆᐊᓄᑦ;  
(ii) ᐸᓖᓯᒃᑯᑦ ᒪᒃᑯᑦᑐᓂᑦ ᐃᓕᓐᓂᐊᑎᑦᓯᓂᕐᒥᑦ; 
(iii) ᐸᓖᓯᒃᑯᑦ ᐅᐱᕐᖔᒃᑯᑦ ᐃᓕᓐᓂᐊᕐᑏᑦ ᐱᓕᕆᑎᑕᐅᓂᖏᑦ;  
(iv) ᓄᓇᓕᓐᓂᑦ ᐸᓖᓯᐅᓂᕐᒧᑦ ᐱᓕᕆᐊᖅ;  
(v) ᐱᕙᓪᓕᐊᑎᑦᓯᓂᕐᒥᑦ ᐊᑐᓕᖅᑎᑦᓯᓂᕐᒥᓪᓗ ᖃᐅᔨᒪᓕᖅᑎᑦᓯᓂᕐᒧᑦ ᐱᓕᕆᐊᕐᒥᑦ ᐸᓖᓯᒃᑯᑦ ᐃᖅᑲᓇᐃᔭᖅᑎᖏᓐᓂᑦ ᓄᑖᓂᑦ ᓄᓇᕗᒻᒥᑦ; 

ᐊᒻᒪᓗ  
(vi) ᐱᕙᓪᓕᐊᑎᑦᓯᓂᕐᒥᑦ ᐊᑐᓕᖅᑎᑦᓯᓂᕐᒥᓪᓗ ᐅᖃᐅᓯᓕᕆᓂᕐᒧᑦ ᐃᓕᓐᓂᐊᑎᑦᓯᓂᕐᒥᑦ ᐃᓄᒃᑎᑑᕈᓐᓇᖏᑦᑐᓄᑦ ᐸᓖᓯᓂᑦ 

 

ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐊᖏᖃᑎᒌᑦᑐᑦ ᐸᓯᐅᕆᓂᕐᒥᑦ ᐸᓖᓯᒃᑯᑦ ᐱᕋᔭᓐᓂᖏᓐᓂᑦ ᐱᕕᔾᔪᐊᖑᑎᑕᐅᓚᖓᒻᒪᑦ ᖃᓄᐃᕈᑎᒋᓗᒍᓪᓗ. ᑖᓐᓇ 
ᐱᔾᔪᑎᒋᑦᓱᒍ, ᐸᓖᓯᒃᑯᑦ ᐃᓕᓯᓯᒪᔪᑦ ᐱᔭᕇᖅᓯᒪᔪᓂᑦ ᐃᓛᒃᑰᖅᑐᓄᓪᓗ ᕿᒥᕐᕈᓂᕐᒥᑦ ᐋᖅᑭᑦᓯᒪᓂᕐᒥᑦ ᐅᖃᐅᓯᖃᕐᓂᕐᒧᑦ ᐃᓘᓐᓇᖏᓐᓂᑦ ᐸᓯᐅᕆᓂᐅᔪᓂᑦ 
ᐸᓖᓯᒃᑯᑦ ᐱᕋᔭᓐᓂᖏᓐᓂᑦ. ᐱᓕᕆᐊᖃᕐᓂᐊᖅᑐᒍᑦ ᓇᓗᓇᐃᖅᓯᓂᕐᒥᑦ ᑭᒃᑯᑐᐃᓐᓇᐃᑦ ᐅᔾᔨᕈᓱᓐᓂᖏᓐᓂᑦ ᖃᓄᐃᓕᐅᕆᐊᖃᕐᓂᖏᓐᓂᑦ ᐃᓱᒫᓘᑎᖃᖅᐸᑕ 
ᐱᔾᔪᑕᐅᓗᓂ ᐸᓖᓯᒃᑯᑦ ᐱᕋᔭᓐᓂᖏᓐᓂᑦ ᓄᓇᕗᒻᒥᑦ.  

 
ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐊᖏᖃᑎᒌᑦᑐᑦ ᑐᓴᐅᒪᖃᑎᒌᓐᓂᕐᒧᑦ ᓄᓇᓕᓐᓂᑦ ᑕᐃᒪᐃᒋᐊᖃᖅᑐᖅ ᐊᑐᑦᓯᐊᕆᐊᖃᕐᓂᕐᒥᑦ ᑲᑐᔾᔨᖃᑎᒌᓐᓂᕐᒥᑦ 
ᓄᓇᕗᒻᒥᐅᑦ ᐸᓖᓯᖏᓐᓂᓪᓗ. ᑖᓐᓇ ᐱᔾᔪᑎᒋᑦᓱᒍ, ᐃᓚᐅᑎᑦᓯᓂᕐᒥᑦ ᐸᓖᓯᒃᑯᓐᓄᑦ ᕼᐋᒻᒪᓚᒃᑯᓪᓗ ᑲᑎᒪᔨᖏᓐᓂᑦ ᓄᓇᓕᓕᓐᓂᓪᓗ, ᐊᒻᒪ ᑭᒃᑯᑐᐃᓐᓇᕐᓂᑦ 
ᐃᓕᓐᓂᐊᑎᑦᓯᓂᕐᒥᑦ ᓄᓇᓕᓐᓂᓪᓗ ᑐᙵᕕᓕᓐᓂᑦ ᑲᑐᔾᔨᖃᑎᒌᓐᓂᕐᒥᑦ, ᐃᑲᔪᖅᑐᖅᑕᐅᓂᐊᖅᑐᖅ ᑕᐃᒪᐃᖏᓐᓇᖅᑎᑕᐅᓗᓂᓗ.  

 
ᓄᓇᓖᑦ ᐅᓗᕆᐊᓇᖅᑐᒦᑦᑐᑦ 
 
ᒪᒃᑯᑦᑐᑦ 
 
ᒪᒃᑯᑦᑐᑦ ᓯᕗᓂᑦᓴᐅᒻᒪᑕ ᓄᓇᕗᒻᒧᑦ; ᓄᓇᕗᑦ ᒪᒃᑯᓛᖑᒪᑕ ᓱᑲᓐᓂᖅᐸᐅᑦᓱᓂᓗ ᐱᕈᖅᐸᓪᓕᐊᓂᖓ ᐃᓄᒋᐊᓐᓂᖏᑦ ᑲᓇᑕᒥ. ᓄᓇᕗᑦ ᒪᒃᑯᓐᓂᖅᐹᖃᖅᑯᖅ 
ᓱᑲᓐᓂᖅᐹᒥᓪᓗ ᐃᓄᒋᐊᑦᓯᕙᓪᓕᐊᓂᖓᓄᑦ ᑲᓇᑕᒥ. ᑭᓯᐊᓂ, ᒪᒃᑯᑦᑐᐃᑦ ᖃᐅᔨᓴᖅᑕᐅᓗᐊᖏᑦᑐᑦ ᑲᑦᓱᖓᐃᓂᕐᒥᓪᓘᓐᓃᑦ ᓵᒍᓐᓇᖅᑐᖅ ᐱᕋᔭᓐᓂᕐᒧᑦ 
ᐅᓄᖅᓯᑎᑦᓯᒍᓐᓇᖅᑐᖅ ᑭᖒᒪᒋᔭᖃᕐᓂᕐᒥᑦ ᐸᓖᓯᑯᓐᓄᑦ ᐱᔨᑦᓯᕋᖅᑕᐅᓂᕐᒧᑦ. ᑕᐃᒪᐃᒻᒪᑦ ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐊᖏᖃᑎᒌᑦᑐᑦ ᑐᕌᒐᖃᕐᓂᕐᒥᑦ 
ᓄᖅᑲᑎᑦᓯᓂᕐᒥᑦ ᓄᖅᑲᖓᑎᑦᓯᑦᓴᐅᑎᒋᒐᓱᐊᕐᓂᕐᒥᓪᓗ ᐱᓕᕆᐊᖑᔪᓂᑦ ᒪᒃᑯᑦᑑᖓᔪᓂᑦ ᐊᑐᕐᓂᖃᖅᑐᖅ.  

 
ᐃᑲᔪᖅᑐᕋᓱᐊᕐᓂᕐᒥᑦ ᒪᒃᑯᑦᑐᓂᑦ ᐅᓗᕆᐊᓇᖅᑐᒦᑦᑐᓂᑦ, ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐱᓕᕆᖃᑎᒌᓐᓂᐊᖅᑐᑦ ᓇᓂᓯᓂᕐᒧᑦ ᓄᖅᑲᖓᑎᑦᓯᓂᕐᒥᑦ 
ᒪᒃᑯᑦᑐᓂᑦ ᐱᕋᔭᓐᓂᕐᒥᑦ ᐅᖃᐅᓯᖃᕐᓂᕐᒥᓪᓗ ᐊᑦᓱᕉᑕᐅᔪᓂᑦ ᒪᒃᑯᑦᑐᓄᑦ ᐱᕋᔭᑉᐸᑦᑐᓄᑦ.  

ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐊᖏᖃᑎᒌᑦᑐᑦ ᐱᓕᕆᖃᑎᒌᒋᐊᖃᕐᓂᕐᒥᑦ ᑲᑐᔾᔨᖃᑎᒌᓂᑦ ᐱᖃᖃᑕᐅᔪᓂᓪᓗ ᐃᓚᒋᔭᐅᓗᑎᒃ: ᕼᐋᒻᒪᓚᒃᑯᑦ ᑲᑎᒪᔨᖏᑦ, 
ᓄᓇᓕᓐᓂᑦ ᒪᓕᒐᓕᕆᓂᕐᒧᑦ ᑲᑎᒪᔨᖏᑦ, ᐃᖅᑲᖅᑐᐃᔨᒃᑯᑦ, ᐸᓯᑦᓯᔩᑦ ᐱᔨᑦᓯᕋᖅᑎᖏᓐᓂᑦ, ᖃᓄᐃᖏᓐᓂᕐᒧᑦ ᐱᔨᑦᓯᕋᖅᑎᖏᓐᓂᑦ, ᓴᐳᓐᓂᐊᖅᑏᑦ 
ᑭᒡᒐᖅᑐᐃᔨᖏᓐᓂᑦ, ᐊᓯᖏᓐᓂᓪᓗ ᐱᕙᓪᓕᐊᑎᑦᓯᓂᕐᒥᑦ ᐊᐅᓚᑦᓯᓂᕐᒥᑦ  ᐋᖅᑭᒋᐊᕈᑎᓂᑦ ᐱᔾᔪᑕᐅᓗᐊᖅᑐᓂᑦ ᒪᒃᑯᑦᑐᓄᑦ ᐱᕋᔭᓐᓂᕐᒧᑦ ᓱᓕᕆᓂᐅᔪᑦ 
ᑲᒪᒋᔭᖃᑦᓯᐊᕐᓂᕐᒥᓪᓗ ᐊᑦᑐᐃᓂᐅᔪᓂᑦ ᒪᒃᑯᑦᑐᑦ ᐱᕋᔭᓐᓂᖏᑦ.   
 
ᐸᓖᓯᒃᑯᑦ ᑐᕌᒐᖃᖏᓐᓇᕐᓂᐊᖅᑐᑦ ᓄᖅᑲᖓᑎᑦᓯᒐᓱᐊᕐᓂᕐᒥᑦ ᓄᓇᕗᒻᒨᖅᑎᑕᐅᑎᑦᓯᓂᕐᒥᑦ ᐊᑐᖅᑕᐅᓂᖏᓐᓄ ᐊᖓᔮᕐᓇᖅᑐᓂᑦ ᐃᒥᐊᓗᓐᓂᓪᓗ 
ᐱᔾᔪᑕᐅᒍᓐᓇᖅᑐᓂᑦ ᒪᒃᑯᑦᑐᓂᑦ ᐱᕋᔭᓐᓂᕐᒧᑦ ᓵᖃᑦᑕᓕᓲᖑᔪᑦ.  

 
ᐃᓅᓯᕐᒥᑦ ᑭᐱᓯᑎᑦᓯᑕᐃᓕᒪᓂᖅ 
 
ᐃᓅᓯᕐᒥᑦ ᑭᐱᓯᓂᖅ ᐊᔪᕈᑕᐅᕗᖅ ᑲᔪᓯᓂᖃᑦᓯᐊᕐᓂᖓᓄᑦ ᓄᓇᕗᑦ. ᐱᕙᓪᓕᐊᑎᑦᓯᓂᕐᒥᑦ ᐊᑐᓕᖅᑎᑦᓯᓂᕐᒥᓪᓗ ᓄᓇᕗᒻᒥᑦ ᐃᓅᓯᕐᒥᑦ ᑭᐱᓯᑎᑦᓯᑕᐃᓕᒪᓂᕐᒧᑦ 
ᐱᕙᒌᔭᕐᓂᖅ ᐃᓕᑕᖅᓯᓯᒪᔪᑦ ᐊᔪᕈᑕᐅᔪᓂᑦ.   
 
ᐅᔾᔨᕈᓱᕐᓂᕐᒥᑦ ᐃᓅᓯᕐᒥᑦ ᑭᐱᓯᓂᕐᒥᑦ, ᐸᓖᓯᒃᑯᑦ ᐱᓕᕆᕝᕕᐅᔪᓂᑦ ᑲᑐᔾᔨᖃᑎᒌᖏᓐᓇᕐᓂᐊᖅᑐᑦ ᑐᕌᒐᖃᕐᓂᕐᒥᑦ ᓇᓗᓇᐃᖅᓯᕐᓂᒥᑦ ᑲᒪᒋᔭᖃᕆᐊᖃᕐᓂᕐᒥᓪᓗ 
ᐱᔾᔪᑕᐅᔪᓂᑦ ᐃᓅᓯᕐᒥᑦ ᑭᐱᓯᓕᕈᑕᐅᖃᑦᑕᖅᑐᓂᑦ. ᐸᓖᓯᒃᑯᑦ ᐃᓚᒋᔭᐅᖏᓐᓇᕐᓂᐊᖅᑐᑦ ᓄᓇᕗᒻᒥᑦ ᐃᓅᓯᕐᒥᑦ ᑭᐱᓯᑎᑦᓯᑕᐃᓕᒪᓂᕐᒧᑦ ᐱᕙᒌᔭᕐᓂᕐᒧᑦ 
ᐊᑐᓕᖅᑎᑦᓯᓂᕐᒧᑦ ᑲᑎᒪᔨᓄᑦ.    

 
ᑲᑐᔾᔨᖃᑎᒌᓚᕆᓐᓂᖏᓐᓄᑦ ᓄᓇᕗᒻᒥᑦ ᐃᓅᓯᕐᒥᑦ ᑭᐱᓯᑎᑦᓯᑕᐃᓕᒪᓂᕐᒧᑦ ᐱᕙᒌᔭᕐᓂᕐᒧᑦ ᐊᑐᓕᖅᑎᑦᓯᓂᕐᒧᑦ ᑲᑎᒪᔨᒃᑯᓐᓂᑦ, ᐸᓖᓯᒃᑯᑦ ᐊᑐᓕᖅᑎᑦᓯᓂᐊᖅᑐᑦ 
ᐊᑦᑐᐊᓂᓕᓐᓂᑦ ᐸᓖᓯᓕᕆᓂᕐᒧᑦ ᖃᓄᐃᓕᐅᕐᓂᕐᒧᑦ ᐃᑲᔪᖅᑐᕐᓂᕐᒥᑦ ᐃᓘᓐᓈᒍᑦ ᐱᕙᒌᔭᕐᓂᕐᒥᑦ.  
 
ᐸᓖᓯᒃᑯᑦ ᓴᖏᔪᒥᑦ ᐃᑲᔪᖅᑐᖏᓐᓇᕐᓂᐊᖅᑐᑦ ᐃᓱᒪᔮᖅᑐᓕᕆᓂᕐᒥᑦ ᑲᒪᒋᔭᖃᕐᓂᕐᒧᑦ ᐃᓕᓐᓂᐊᕐᓂᕐᒧᑦ ᐱᓕᕆᐊᓂᑦ ᐊᑐᐃᓐᓇᐅᑎᑦᓯᓂᐊᖅᓱᑎᓪᓗ 
ᐃᓕᓐᓂᐊᑎᑦᓯᓂᕐᒥᑦ ᓇᓗᓇᐃᖅᓯᓂᕐᒥᑦ ᐸᓖᓰᑦ ᐊᑐᐃᓐᓇᐅᓂᖏᓐᓄᑦ ᑲᒪᒋᔭᖃᕐᓂᕐᒥᑦ ᑐᐊᕕᕐᓇᖅᑐᓕᕆᒍᓐᓇᕐᓂᕐᒥᑦ ᐃᓅᓯᕐᒥᑦ ᑭᐱᓯᓂᐅᔪᓂᑦ.   
 
ᐃᓚᒌᓂᑦ ᐋᓐᓂᖅᑎᕆᓂᖅ (ᐃᓐᓇᕐᒥᑦ, ᐊᐃᑉᐸᕐᒥᑦ ᓄᑕᖅᑲᓂᓪᓗ ᐱᑦᓯᐊᖏᓐᓂᖅ) 
 
ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐃᓕᑕᖅᓯᓯᒪᔪᑦ ᐃᓚᒌᓂᑦ ᐋᓐᓂᖅᑎᕆᓂᖅ ᐊᑦᓱᐊᓗᒃ ᐃᑉᐱᓐᓇᕐᓂᖃᕐᒪᑦ ᓄᓇᕗᒻᒥᐅᓄᑦ ᐃᓚᒌᓄᑦ 
ᐱᓕᕆᐊᕆᔭᐅᒋᐊᖃᕐᒪᓪᓗ ᐃᑲᔪᕐᓂᕐᒥᑦ ᐱᕋᔭᑦᑕᐅᓯᒪᔪᓄᑦ ᐅᖃᐅᓯᖃᕐᓂᕐᒥᓪᓗ ᖃᓄᐃᓐᓂᐅᔪᐃᑦ ᐋᓐᓂᖅᑎᕆᓂᐅᓯᖃᑦᑕᖅᑐᑦ ᐊᖏᕐᕋᕐᒥᑦ.  
 
ᐸᓖᓯᒃᑯᑦ ᐱᓕᕆᖃᑎᖃᖏᓐᓇᕐᓂᐊᖅᑐᑦ ᑲᑐᔾᔨᖃᑎᒌᖏᓐᓂᑦ ᑐᑦᑕᕐᕕᐅᔪᓂᑦ ᐊᖏᖅᓯᒪᓂᓕᓐᓂᑦ ᐃᓚᒌᓂᑦ ᐋᓐᓂᖅᑎᕆᓗᐊᑦᑕᐃᓕᒪᑎᑦᓯᓂᕐᒥᑦ ᓄᓇᕗᒻᒥᑦ. 
ᐸᓖᓯᒃᑯᑦ ᐊᖏᖅᓯᒪᓂᖃᖅᑐᑦ ᖃᐅᔨᓴᓪᓚᕆᓐᓂᕐᒥᑦ ᐃᓘᓐᓇᖏᓐᓂᑦ ᖃᓄᐃᓐᓂᐅᔪᓂᑦ ᐃᓚᒌᓄᑦ ᐋᓐᓂᖅᑎᕆᓂᕐᒧᑦ.  
 
ᖃᓄᐃᓐᓂᐅᔪᑦ ᐱᔪᓐᓇᑎᑦᓯᑉᐸᑕ, ᐸᓖᓯᒃᑯᑦ ᐃᓱᒪᒋᔭᖃᕐᓂᐊᖅᑐᑦ ᐊᑐᕐᓂᕐᒥᑦ ᓄᓇᓕᓐᓂᑦ ᑐᑦᑕᕐᕕᐅᔪᓂᑦ ᐊᒻᒪᓗ/ᐅᕝᕙᓘᓐᓃᑦ ᐃᓄᑐᖃᕐᓂᑦ 
ᐅᖃᐅᔾᔨᒋᐊᖅᑎᖃᕐᓂᕐᒥᑦ ᐊᑐᐃᓐᓇᐅᑎᑦᓯᓂᕐᒥᑦ ᒪᒥᓴᕐᓂᕐᒥᑦ ᐸᓯᔭᑦᓴᕐᒧᑦ, ᐱᕋᔭᑦᑕᐅᓯᒪᔪᒧᑦ, ᑕᑯᓐᓇᖅᑐᒥᓂᕐᓄᓪᓗ.  

 
ᒐᕙᒪᒃᑯᑦ ᓄᓇᕗᒻᒥᑦ ᐊᖏᖅᓯᒪᓂᖃᖅᑐᑦ ᑮᓇᐅᔭᖃᖅᑎᑦᓯᖏᓐᓇᓂᕐᒥᑦ ᓄᓇᓕᓐᓂᑦ ᑐᙵᕕᖃᕐᓂᕐᒥᑦ ᐃᓅᓯᓕᕆᓂᕐᒥᑦ ᓄᓇᓕᓐᓂᓪᓗ ᒪᓕᒐᓕᕆᓂᕐᒧᑦ 
ᐱᓕᕆᐊᖃᕐᓂᕐᒥᑦ.  

 
ᒐᕙᒪᒃᑯᑦ ᓄᓇᕗᒻᒥᑦ, ᐸᓖᓯᒃᑯᑦ ᐃᖅᑲᓇᐃᔭᖅᑎᖏᓪᓗ ᐊᖏᖅᓯᒪᓂᖃᐃᓐᓇᕐᓂᐊᖅᑐᑦ ᐃᓚᒌᓂᑦ ᐋᓐᓂᖅᑎᕆᓗᐊᑦᑕᐃᓕᒪᑎᑦᓯᓂᕐᒥᑦ ᓇᓗᓇᐃᖅᓯᓂᕐᒥᑦ 
ᐃᓚᒌᓄᑦ ᐱᑦᓯᐊᖏᐅᑎᖃᑦᑕᖅᑐᓄᑦ ᐋᖅᑭᖃᑎᒌᒍᓐᓇᕐᓂᕐᒧᑦ ᐱᖁᔭᖅ ᐊᑐᖅᑎᑕᐅᓂᖓᓂᑦ ᐱᕕᓕᒫᖓᒍᑦ ᖃᐅᔨᓇᓱᐊᕐᓂᕐᒥᓪᓗ ᐱᐅᓯᕚᓪᓕᑎᑦᓯᓂᕐᒥᑦ 
ᐊᑐᓕᖅᑎᑦᓯᓂᕐᒥᑦ ᐱᖁᔭᕐᒥᑦ ᓇᓗᓇᐃᖅᓯᓂᕐᒥᑦ ᐊᑐᖅᑕᐅᑦᓯᐊᕋᓗᐊᕐᒪᖔᑦ.  

 
ᒐᕙᒪᒃᑯᑦ ᓄᓇᕗᒻᒥᑦ ᑮᓇᐅᔭᖃᖅᑎᑦᓯᓂᐊᖅᑐᑦ ᐋᓐᓂᖅᑎᕆᓂᐅᔪᒧᑦ ᐋᖅᑭᑦᓱᐃᔨᒧᑦ ᐃᖅᑲᓇᐃᔮᒥᑦ ᐱᓕᕆᖃᑎᖃᕐᓂᐊᖅᑎᓪᓗᒍ ᐸᓖᓯᒃᑯᓐᓂᑦ.  
 
 
ᐱᕋᔭᓗᐊᖅᑕᐃᓕᒪᑎᑦᓯᓂᖅ / ᓄᖅᑲᑎᑦᓯᓂᖅ 

ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐱᕙᓪᓕᐊᑎᑦᓯᖏᓐᓇᕐᓂᐊᖅᑐᑦ ᐱᕙᒌᔭᐅᑎᓂᑦ ᐊᑐᓕᖅᑎᑦᓯᓂᕐᒥᑦ ᐃᒥᐊᓗᓕᕆᓂᕐᒧᑦ ᐱᖁᔭᕐᓂᑦ ᕿᒥᕐᕈᓂᕐᒥᑦ 
ᐊᑐᓕᖁᔭᐅᔪᓂᑦ ᐱᔭᕆᐊᖃᕈᓂ, ᐱᐅᓯᕚᓪᓕᑎᑦᓯᓂᐊᖅᑐᖅ ᑐᕌᒐᕆᔭᐅᔪᓂᑦ ᐊᑐᖅᑎᑦᓯᓂᕐᒧᑦ ᐊᒥᓲᓂᖏᓐᓂᑦ ᐱᕋᔭᖃᑦᑕᖅᑐᑦ ᑖᓐᓇ ᐱᖁᔭᓕᐊᖑᓯᒪᔪᖅ. 
 
ᖃᑦᓯᑲᓪᓚᓐᓂᑦ ᑐᑦᑕᕐᕕᐅᔪᓂᑦ ᑲᑐᔾᔨᖃᑎᒌᓐᓂᑦ, ᖁᑭᐅᑎᓄᑦ ᐊᑦᑕᕐᓇᖅᑕᐃᓕᒪᑎᑦᓯᓂᕐᒧᑦ ᐃᓕᓐᓂᐊᑎᑦᓯᓂᕐᒥᓪᓗ ᐱᓕᕆᐊᑦ ᐊᑐᓕᖅᑎᑕᐅᓂᐊᖅᑐᑦ 
ᑐᕌᒐᖃᕐᓂᕐᒥᑦ ᐱᐅᓯᕚᓪᓕᑎᑦᓯᓂᕐᒥᑦ ᑭᒃᑯᑐᐃᓐᓇᕐᓄᑦ ᐊᑦᑕᕐᓇᖅᑕᐃᓕᒪᑎᑦᓯᓂᕐᒥᑦ ᓄᓇᓕᓐᓂᓪᓗ ᖃᓄᐃᙱᑦᓯᐊᕐᓂᕐᒧᑦ. ᑲᑐᔾᔨᖃᑎᒌᑦ ᐱᖃᖃᑕᐅᔪᓪᓗ 
ᐃᓚᒋᔭᖃᕐᓂᐊᖅᑐᑦ ᒐᕙᒪᒃᑯᓐᓂᑦ ᓄᓇᕗᒻᒥᑦ, ᐸᓖᓯᒃᑯᓐᓂᑦ, ᒐᕙᒪᑐᖃᒃᑯᑦ ᑐᑦᑕᕐᕕᖏᓐᓂᑦ, ᕼᐋᒻᒪᓚᒃᑯᑦ ᑲᑎᒪᔨᖏᓐᓂᑦ, ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᓂᑦ, 
ᓄᓇᓕᓐᓂᑦ ᒪᓕᒐᓕᕆᓂᕐᒧᑦ ᑲᑎᒪᔨᓂᑦ ᐊᓯᖏᓐᓂᓪᓗ ᐱᖃᖃᑕᐅᔪᓂᑦ.  

 
ᒐᕙᒪᒃᑯᑦ ᓄᓇᕗᒻᒥᑦ ᐸᓖᓯᒃᑯᓪᓗ ᐊᖏᖅᓯᒪᓂᖃᖅᑐᑦ ᕿᓂᕐᓂᕐᒥᑦ ᐃᑲᔫᑎᑦᓴᓂᑦ ᐅᖃᐅᓯᖃᕐᓂᕐᒥᑦ ᐊᑦᑐᐊᓂᓕᓐᓂᑦ ᐃᓅᓯᓕᕆᓂᕐᒧᑦ ᒪᑭᒪᓇᓱᐊᕐᓂᕐᒧᓪᓗ 
ᐊᑦᑐᐊᓂᖃᖅᑐᓂᑦ ᐅᓄᖅᓯᓯᒪᔪᓂᑦ ᐅᔭᕋᓐᓂᐊᕐᓂᕐᒧᑦ ᐊᐅᓚᓂᐅᔪᓂᑦ.  
 
ᓇᐃᓈᖅᓯᒪᔪᖅ 
 
ᒥᓂᔅᑕ ᒪᓕᒐᓕᕆᔨᒃᑯᓐᓄᑦ ᓄᓇᕗᒻᒧᑦ ᐊᖓᔪᖅᑳᖓᓪᓗ ᐸᓖᓯᒃᑯᓐᓄᑦ “V” ᐱᓕᕆᕝᕕᖓᓂᑦ (ᓄᓇᕗᒻᒥᑦ) ᐃᓕᑕᖅᓯᓯᒪᔪᑦ ᐊᖏᖅᓯᒪᖏᓐᓇᓂᕐᒥᑦ 
ᐊᖏᖅᓯᒪᓂᕐᒥᓪᓗ ᐸᓖᓯᒃᑯᑦ ᐃᖅᑲᓇᐃᔭᖅᑎᖏᑦ ᓇᑦᓴᕐᓂᕐᒧᑦ ᓄᓇᕗᒻᒧᑦ.   
 
ᐊᑐᖅᑕᐅᖃᑦᑕᖅᑐᖅ ᐸᓖᓯᓕᕆᓂᖅ ᐊᑐᐃᓐᓇᐅᑎᑦᓯᔪᖅ ᓄᓇᕗᒻᒧᑦ ᑐᙵᓂᖃᐃᓐᓇᖅᑐᖅ ᐱᔨᑦᓯᕋᕐᓂᕐᒥᑦ ᑲᔪᓯᑎᑦᓯᓂᕐᒥᑦ ᐱᐅᓂᖅᓴᒧᑦ. ᐊᑐᖅᑕᐅᖃᑦᑕᖅᑐᖅ 
ᐱᔨᑦᓯᕋᕐᓂᖅ ᓄᓇᕗᒻᒥᐅᓄᑦ ᖃᐅᔨᒪᔭᐅᔪᖅ ᑐᑦᓯᕋᐅᑎᖏᓐᓂᑦ ᐸᓖᓯᒃᑯᑦ ᐱᓪᓚᕆᐅᓛᖑᕗᖅ ᓵᑕᐅᔾᔪᑎᖃᕈᓐᓇᕐᓂᖅ, ᐃᑉᐱᒍᓱᓐᓂᕐᒥᑦ, ᐱᓕᕆᔨᒻᒪᕆᐅᓂᕐᒥᑦ, 
ᓱᓕᓂᖅ, ᑐᙵᓇᕐᓂᖅ ᓱᓕᔪᓐᓇᑦᓯᐊᕐᓂᕐᒥᓪᓗ.  
 
ᑲᒪᒋᔭᖃᕐᓂᕐᒥᑦ ᐱᕙᓪᓕᐊᑎᑦᓯᓂᕐᒥᑦ ᐱᓕᕆᖃᑎᒌᑦᓯᐊᕐᓂᕐᒥᑦ ᐃᓘᓐᓇᖏᓐᓂᑦ ᓄᓇᓕᑦᑎᓐᓂᑦ, ᑐᕌᒐᖃᕐᓂᕐᒥᑦ ᐱᐅᓯᕚᓪᓕᑎᑦᓯᓂᕐᒥᑦ ᑭᒃᑯᑐᐃᓐᓇᐃᑦ 
ᐊᑦᑕᕐᓇᖏᑦᑐᒦᖏᓂᕐᒥᑦ ᓄᓇᓖᓪᓗ ᖃᓄᐃᖏᓐᓂᖏᓐᓂᑦ, ᐱᕙᓪᓕᐊᖏᓐᓇᕐᓂᐊᖅᑐᖅ ᐊᑦᑕᕐᓇᖏᑦᑐᒥᑦ ᐊᖏᕐᕋᖃᕐᓂᕐᒥᑦ ᐊᑦᑕᓇᖏᑦᑐᓂᓪᓗ ᓄᓇᓕᓐᓂᑦ 
ᑐᕌᖓᓕᖅᑎᑦᓯᓂᕐᒧᑦ ᐊᑦᑕᕐᓇᖏᑦᑐᒥᑦ ᐅᓗᕆᐊᓇᖏᑦᑐᒥᓪᓗ ᓄᓇᕗᒻᒥᑦ.  

 
 
 
___________________________________   __________________________ 
ᒪᐃᒃ ᔨᐊᕗᓕ, ᐊᖓᔪᖅᑳᒻᒪᕆᒃ     ᐆᑦᑑᕝᕙ 20, 2016 
ᐸᓖᓯ 
ᐸᓖᓯᒃᑯᓐᓄᑦ  
“V” ᐱᓕᕆᕝᕕᒻᒥᑦ (ᓄᓇᕗᑦ) 
 
 
 
 
___________________________________   __________________________ 
ᑭᐄᑦ ᐲᑐᓴᓐ       ᐆᑦᑑᕝᕙ 20, 2016 
ᒥᓂᔅᑕ ᒪᓕᒐᓕᕆᔨᒃᑯᓐᓄᑦ 
ᒐᕙᒪᒃᑯᑦ ᓄᓇᕗᒻᒥᑦ 

